
(əvvəli 1-ci səhifədə)
2021-ci ildə sənaye zonala-

rı ölkənin qeyri-neft sektorunun, 
innovativ və yüksək texnologiya-
lara əsaslanan rəqabətqabiliyyətli 
sənayenin inkişafında, habelə 
əhalinin məşğulluq səviyyəsinin təmin 
edilməsində mühüm rol oynayıb. İqti-
sadiyyat Nazirliyinin məlumatına görə, 
hesabat dövründə sənaye zonalarında 
90-dan çox sahibkarlıq subyektinə 
rezidentlik statusu verilib və bunlardan 
55-i artıq fəaliyyətə başlayıb. Sənaye 
zonalarında istehsal olunan məhsullar 
dünyanın 30-dan çox ölkəsinə ixrac 
edilib.

Qeyd edək ki, sənaye zonalarında 
sahibkarlar üçün əlverişli investisi-
ya mühiti yaradılıb. Belə ki, sənaye 
parklarında rezidentlər qeydiyyata 
alındıqları tarixdən 10 il müddətinə 
əmlak, gəlir və torpaq vergilərindən, 
istehsal məqsədilə idxal etdikləri 
texnikanın, texnoloji avadanlığın və 
qurğuların idxalı zamanı ƏDV-dən və 
7 il müddətinə gömrük rüsumlarından 
azad olunub. 

Hazırda ölkədə mövcud olan 
7 sənaye parkı və 5 sənaye 
məhəlləsində indiyədək 5 milyard ma-
nat həcmində məhsul istehsal edilib, 
bunun 1,4 milyard manatı, təxminən 
28 faizi ixrac olunub.

Ölkənin iqtisadiyyatını gücləndirən 
əsas amillərdən biri də Azərbaycanın 
regionlarının dinamik inkişafının daim 
diqqətdə saxlanılmasıdır. Prezident 
İlham Əliyev bu məsələyə hər zaman 
mühüm önəm verir. Dövlətimizin 
başçısı vaxtaşırı rayonlara səfər edir, 
yerlərdə investisiyaların qeyri-neft 
sektoruna, xüsusən də regionların 
inkişafına yönəldilməsi, əlverişli sahib-
karlıq və biznes mühitinin formalaşdı-
rılması, işsizlik probleminin həlli, bütün 
bunların nəticəsində isə əhalinin həyat 
şəraitinin yaxşılaşdırılması ilə maraq-
lanır, qarşıya çıxan çətinliklərin aradan 
qaldırılması məqsədilə icra struktur-
larına zəruri tapşırıq və tövsiyələrini 
çatdırır. 

Dövlətimizin başçısının uzaqgörən 
siyasəti əsasında hazırda ölkəmizin 
regionlarında infrastrukturun inkişaf 
etmiş ölkələrdəki səviyyəyə çatdırıl-
ması diqqət mərkəzində saxlanılır. 
Məhz buna görə də yolların inşası və 
yenidən qurulmasına xüsusi önəm ve-
rilir. Bütün bölgələrdə yolların tikintisi 
ilbəil daha da genişləndirilir. Bu, həm 
sosial, həm də iqtisadi layihələrdir. 
Həmin layihələrin icrası nəticəsində on 
minlərlə yeni iş yeri açılır. Bu, eyni za-
manda, aqrar bölmənin əsaslı şəkildə 
inkişafına təkan verir, kənd təsərrüfatı 
məhsullarının bazarlara rahat və 
operativ şəkildə çatdırılmasına əlverişli 

şərait yaradır. Yollarının inşasının 
genişləndirilməsi məqsədilə büdcə 
vəsaiti ilə yanaşı, Prezidentin Ehtiyat 
Fondundan da əlavə vəsait ayrılır.

Qeyd edək ki, bu gün də 
ölkəmizdə yol-nəqliyyat infrastruk-
turunun tamamilə yenilənməsi və 
müasirləşdirilməsi, bu sahədə əsaslı 
dəyişikliklərin yer aldığı proses uğurla 
davam edir. Regionların, həmçinin 
kənd və qəsəbələri birləşdirən av-
tomobil yollarının, yolayrıcıların və 
körpülərin inşasına və yenidən qurul-
masına xüsusi diqqət göstərilir. Bu cür 
yolların müasir səviyyədə inşası isə 
əhalinin rahatlığını təmin edən əsas 
sosial amildir.

Belə bir səmərəli fəaliyyət, eyni 
zamanda, onu deməyə əsas verir 
ki, hazırda ölkəmizdə yol-nəqliyyat 
kompleksinin yenidən qurulması işi 
uğurla davam etdirilir. Belə ki, əgər 
əvvəllər ən müasir standartlara uyğun 
beynəlxalq və respublika əhəmiyyətli 
magistral yolların salınması diqqət 
mərkəzində idisə, indi yerli əhəmiyyətli 
yolların inşasına da xüsusi önəm 
verilir. Dövlətimizin başçısının tapşırıq-
larına müvafiq olaraq ölkəmizin demək 
olar ki, bütün yaşayış məntəqələrində 
mövcud avtomobil yolları əsaslı təmir 
edilir və ya yenidən qurulur. Şəhər 
və rayon mərkəzlərini qəsəbə və 
kəndlərlə birləşdirən yollar, eləcə 
də qəsəbə və kəndlərin daxili yolları 
yenilənir. 

Bütün bunlar statistik göstəricilərdə 
də öz ifadəsini tapıb. Belə ki, 2003-
2021-ci illər ərzində Bakı şəhərində 83 
yol ötürücüsü və tunel tikilib, 4-ü təmir 
olunub, 99 yeraltı və yerüstü piyada 
keçidinin tikilməsi, 11-nin isə təmiri 
reallaşdırılıb. Kəndlərarası avtomobil 
yollarının salınması, yenidən qurulma-
sı ilə bağlı isə onu qeyd edə bilərik ki, 
2003-2021-ci illər ərzində 6,2 milyon 
nəfər əhali yaşayan, 2210 yaşayış 

məntəqəsini birləşdirən kəndlərarası 
5,1 min kilometr uzunluğunda avtomo-
bil yolu tikilib, yenidən qurulub və təmir 
olunub. Ümumiyyətlə, 2003-2021-ci 
illər ərzində respublika ərazisində 
19,2 min kilometr uzunluğunda yeni 
yol tikilib, yenidən qurulub və təmir 
edilib, 460 yeni körpü, yol ötürücüsü 
və avtomobil tuneli inşa olunub, 95-i 
isə müasirləşdirilib. Həmçinin xatırla-
daq ki, respublikada 1 yanvar 2021-ci 
il tarixinə I texniki dərəcəli avtomobil 
yollarının uzunluğu 2003-cü ildə 115 
kilometr təşkil edirdisə, bu gün artaraq 
935,5 kilometrə çatıb. 

Ötən il ölkə ərazisində qazlaşdır-
ma sahəsində də müsbət nəticələr 
əldə edilib. Xatırladaq ki, qazlaşdırma 
proqramı “Azərbaycan Respublikası 
regionlarının 2019-2023-cü illərdə 
sosial-iqtisadi inkişafı Dövlət Proqra-
mı” çərçivəsində maliyyə imkanlarına 
uyğun olaraq mərhələli şəkildə həyata 
keçirilir. 2021-ci il Azərbaycanın 
müxtəlif rayon və şəhərlərində 
ümumilikdə 100-ə yaxın yeni yaşayış 
massivi qazlaşdırılıb. Cari ilin yanvarın 
1-nə respublikada mənzillərin və fərdi 
evlərin qazlaşdırılması səviyyəsi 96,3 
faizə çatıb. Son 10 ildə respublikamız-
da 1554 kənd və qəsəbə təbii qazla 
təmin olunub. Bu il 110-a yaxın kənd 
və yeni yaşayış massivinin qazlaşdırıl-
ması nəzərdə tutulub.

Bütün bu görülən işlər 
Azərbaycanın hazırda 2021-2030-cu 
illəri əhatə edən keyfiyyətcə yeni bir 
strateji mərhələyə daxil olmasından 
xəbər verir. Prezident İlham Əliyevin 
rəhbərliyi ilə həyata keçirilən iqtisadi 
strategiya və dərin islahatlar ölkəmizin 
iqtisadi qüdrətinin daha da artacağına, 
müasir həyat standartlarına əsaslanan 
yüksək sosial rifah cəmiyyətinin forma-
laşacağına zəmin yaradır. 

Ölkə Prezidenti tərəfindən yu-
xarıda xatırlatdığımız “Azərbaycan 

2030: Sosial-iqtisadi inkişafa dair 
Milli Prioritetlər” barədə sərəncamı da 
sözügedən məqsədə yönəldilib. 

Yeri gəlmişkən, “Azərbaycan 
2030: sosial-iqtisadi inkişafa dair 
Milli Prioritetlər”də vurğulanır ki, milli 
iqtisadiyyatımız qlobal iqtisadiyya-
tın tərkib hissəsi olduğundan, xarici 
mühitdən təsirlənə bilir. Bu səbəbdən 
uzunmüddətli dövrdə iqtisadiyyatın 
daxili və xarici təsirlərə dayanıqlığı 
gücləndirilməli, makroiqtisadi sabit-
lik daha da möhkəmləndirilməlidir. 
Ölkədə makroiqtisadi sabitliyin və da-
yanıqlığın gücləndirilməsi məqsədilə 
yeni reallıqlara uyğun büdcə qaydası-
na əsaslanan fiskal çərçivə formalaş-
dırılmalıdır.

Vətən müharibəsində əldə edilən 
parlaq qələbə nəticəsində işğaldan 
azad olunan ərazilərin ölkənin ümumi 
iqtisadiyyatına reinteqrasiyasından, 
yeni beynəlxalq və regional nəqliyyat-
logistika dəhlizlərinin imkanlarından 
faydalanmaq Azərbaycanın inki-
şafına böyük təkan verəcəkdir. Bu 
çərçivədə regionda təhlükəsizliyin, 
sabitliyin, rifahın və qarşılıqlı faydalı 
əməkdaşlığın formalaşması, eləcə də 
iqtisadi və ticarət əlaqələrinin inkişaf 
etməsi Cənubi Qafqazın lider dövləti 
olan Azərbaycanın region iqtisa-
diyyatının ümumi arxitekturasının 
müəyyən edilməsində rolunu daha da 
möhkəmləndirəcəkdir.

Prezident İlham Əliyevin rəhbərliyi 
ilə yeni inkişaf strategiyasına uyğun 
olaraq həyata keçirilən çoxşaxəli isla-
hatlar, kompleks tədbirlər sayəsində 
əldə olunan yuxarıda vurğulanan 
uğurlar onu deməyə əsas verir ki, 
Azərbaycan iqtisadiyyatı 2022-ci 
ildə də inkişaf dinamikasını qoruyub 
saxlayacaq və iqtisadi artımın müsbət 
meyilləri davam edəcək.

Yuxarıda qeyd etdiklərimiz deməyə 
əsas verir ki, Azərbaycan əvvəlki 
illərdə olduğu kimi, 2021-ci ildə də 
dövlətimizin başçısının rəhbərliyi 
ilə dinamik inkişaf yolu keçib, bütün 
sahələrdə ciddi nailiyyətlər əldə edilib, 
respublikamız öz iqtisadi tərəqqisi 
ilə inkişafın milli modelini formalaş-
dırıb. Ölkəmizin hərtərəfli inkişafı, 
verilən hər bir vədin konkret əməli 
işdə öz təsdiqini tapması xalq-iqtidar 
birliyini daha da möhkəmləndirib, 
vətəndaşların Prezident İlham 
Əliyevin ətrafında sıx birləşməsini 
gerçəkləşdirib. Dövlət başçısının 
rəhbərliyi ilə reallaşdırılan mükəmməl 
iqtisadi strategiya nəticəsində islahat-
ların davamlılığı təmin edilib, iqtisadi 
inkişaf daha da sürətlənib.

Vaqif BAYRAMOV,  
“Xalq qəzeti”

Azərbaycan inkişafın müasir 
milli modelini formalaşdırıb 

Azərbaycan inkişaf və tərəqqi yolundadır. İllərimiz ölkəmiz, xalqımız üçün bir-
birindən xoş müjdələr ilə gəlir. Azərbaycan Respublikasının Prezidenti İlham 
Əliyev Dünya Azərbaycanlılarının Həmrəyliyi Günü və Yeni il münasibətilə 

müraciətində bildirdi ki, 2021-ci il ölkəmiz üçün uğurlu il olmuşdur. 

Təqdirəlayiq haldır ki, ötən il ərzində 
qarşıya qoyulan bütün məqsədlərə nail 
olunmuşdur. Azərbaycan uğurla inkişaf edir 
və bu gün dünyada güclü dövlət kimi tanı-
nır. Son illər Azərbaycan beynəlxalq arena-
da öz mövqelərini çox möhkəmləndiribdir. 
Prezident İlham Əliyev bu barədə demişdir: 
“Bizim beynəlxalq nüfuzumuz artdı, bir neçə 
beynəlxalq təşkilat çərçivəsində uğurla 
fəaliyyət aparmışıq. Bildiyiniz kimi, Qoşulma-
ma Hərəkatının sədri kimi bütün üzv ölkələrin 
maraqlarını müdafiə etmişik, beynəlxalq hü-
ququn norma və prinsiplərini müdafiə etmişik 
və təsadüfi deyil ki, Qoşulmama Hərəkatına 
üzv ölkələrin hamısı yekdilliklə Azərbaycanın 
sədrliyini daha bir il uzadaraq bizə böyük eti-
mad göstərdi. BMT-dən sonra ikinci ən böyük 

təsisat, 120 üzvü olan təsisat Azərbaycana 
yekdilliklə bir daha öz dəstəyini ifadə etmişdir”.

Yeri gəlmişkən, Azərbaycan ötən il digər 
nüfuzlu beynəlxalq təşkilatlarda, o cümlədən 
yeni yaradılan Türk Dövlətləri və İslam 
Əməkdaşlıq təşkilatlarında fəal surətdə təmsil 
olunmuşdur. Əlamətdar haldır ki, NATO öz 
zirvə görüşlərində daim Azərbaycanın su-
verenliyini, ərazi bütövlüyünü dəstəkləyən 
qətnamələr qəbul etmişdir. Dövlətmizin 
başçısı demişdir: “Doqquz zirvə görüşündə 
bu qətnamələr qəbul edilmişdir. Bu dəfə də 
bu dəstək ifadə olundu. Avropa İttifaqının 
Şərq Tərəfdaşlığı Zirvə görüşünün yekununda 
qəbul edilmiş yekun sənəddə ölkələrin ərazi 
bütövlüyü, suverenliyi bir daha dəstəklənir”.

Bu gün bütün dünya İkinci Qarabağ 
müharibəsinin nəticələrini qəbul edibdir. Bu, 
əlbəttə, Azərbaycan diplomatiyasının böyük 
uğurudur. Azərbaycanın qardaş Türkiyə, 
qonşularımız Rusiya, İran və Gürcüstanla 
dostluq və tərəfdaşlıq əlaqələri daha da inkişaf 
etmişdir. Görünən budur ki, hazırda regionda 
çoxtərəfli əməkdaşlıq platformu formalaşır. Bu, 
bizim maraqlarımıza cavab verir.

Azərbaycan İkinci Qarabağ müharibəsində 
tarixi qələbə qazanmışdır. Azərbaycan xalqı 
artıq dünyada müzəffər xalq kimi, Azərbaycan 
dövləti isə müzəffər ölkə kimin tanınır. Bu gün 
Azərbaycan dövləti və xalqı əl-ələ verib işğal-
dan azad edilmiş ərazilərdə böyük tikinti-qu-
ruculuq, bərpa işləri aparır. Bu işlərin miqyası 
və surəti heyranlıq doğurur. Azərbaycanın 
bütün regionları bu gün sürətlə inkişaf edir. 
Dövlətimizin başçısı ötən il bölgələrə 47 dəfə 
səfər edibdir, bu səfərlərin 32-si azad edilmiş 
torpaqlara olan səfərlərdir. Cənab İlham Əliyev 
təkcə Şuşa şəhərini 7 dəfə ziyarət edibdir. Bu 
gün ölkəmizin hər yerində genişmiqyaslı işlər 
aparılır. 

Ötən il Azərbaycan iqtisadiyyatı sürətlə 
inkişaf edibdir. 2021-ci ilin 11 ayında sənaye 

istehsalı 5,5 faiz, qeyri-neft sektorunda sənaye 
20,7 faiz artıb. Valyuta ehtiyatlarımız 2,2 
milyard dollar yüksəlib. Ticarət əlaqələrimizin 
müsbət saldosu 9,4 milyard dollardır. Xarici 
dövlət borcumuz ümumi daxili məhsulumuzun 
cəmi 17 faizini təşkil edir və bu il ərzində 
həm mütləq rəqəmlərdə, həm ümumi daxili 
məhsula nisbətdə xarici dövlət borcu azalıb. 
Bu rəqəmlərin hər birinin arxasında düzgün 
idarəçilik və çox sayda əmək kollektivlərinin 
fədakar əməyi dayanır. 

Bəli, illər bir-birini əvəz etdikcə, 
Azərbaycan xalqının rifahı durmadan yaxşı-
laşır. Dövlətimiz əhalinin bütün kateqoriyala-
rından olan insanların, xüsusilə əlil və şəhid 
ailələrinin, müharibə veteranlarının pensiya 
və müavinətlərinin artırılmasını təmin edir. 
Bu il pensiya və müavinətlər nəzərəçarpacaq 
dərəcədə artırılıbdır. Azərbaycan vətəndaşı 
dövlətin qayğısını daim öz üzərində hiss edir. 
Buna görə də o, özünün, ailəsinin, dövlətinin 
sabahına böyük inam ümidlərlə baxır. 

Habil NİFTALI, 
“Optimist” Sosial Problemlərin Həllinə 

Yardım” İctimai Birliyinin sədri 

Xarici ticarət əlaqələri ötən il daha da genişlənib
Azərbaycanın xarici iqtisadi 

əlaqələrinin genişlənməsində önəmli rol 
oynayan məsələlərdən biri də respub-
likamızın nəqliyyat infrastrukturunun 
müasir dünya standartlarına uyğunlaş-
dırılması, tranzit potensialının daha da 
artırılması ilə bağlıdır. Elə buna görə 
də həyata keçirilən tədbirlər və qlobal 
miqyaslı təşəbbüslər ölkəmizin sosial-
iqtisadi inkişafına əsaslı töhfə verməklə, 
Azərbaycanı mühüm nəqliyyat qovşağına 
və dəhlizlərin keçdiyi məkana çevirib. 

Son illər ərzində ölkəmizdə nəqliyyat 
infrastrukturunun inkişafı ilə bağlı irimiq-
yaslı layihələr həyata keçirilib, bu sahəyə 
böyük həcmli dövlət investisiyaları 
yönəldilib. Avtomobil yollarının və dəmir 
yolu xətlərinin, xüsusilə Gürcüstan, Rusi-
ya və İran istiqamətində ölkə ərazisindən 
keçən magistral yolların beynəlxalq 
standartlar əsasında yenidən qurulması, 
Bakıda və regionlarda beynəlxalq hava 
limanlarının, Bakı Beynəlxalq Dəniz 
Ticarət Limanının tikintisi, Şərq-Qərb 
və Şimal-Cənub nəqliyyat dəhlizlərinin 
inkişafı istiqamətində gerçəkləşdirilən 
layihələr Azərbaycanın nəqliyyat inf-
rastrukturunun inkişafında əhəmiyyətli 
rol oynamaqla yanaşı, ölkəmizin tranzit 
potensialını daha da gücləndirib. 

Nəqliyyat dəhlizlərinin kəsişməsində 
yerləşən və əlverişli geostrateji mövqeyə 
malik olan Azərbaycanda nəqliyyat 
dəhlizlərinin inkişafı istiqamətində son 
illər görülən işlər xüsusilə vurğulanma-
lıdır. Şərq-Qərb nəqliyyat dəhlizi Çinlə 
Avropa arasındakı ən qısa marşrut 

olduğundan, tranzit və yükdaşıma baxı-
mından səmərəlidir. Orta hesabla 5400 
kilometr uzunluğunda olan Şərq-Qərb 
nəqliyyat dəhlizinin tranzit müddəti 15 
gündür. Əhəmiyyətinə görə “Dəmir İpək 
yolu” adlandırılan Bakı-Tbilisi-Qars dəmir 
yolunun istifadəyə verilməsindən sonra 
isə dəhliz quru xətlə birbaşa Avropaya 
çıxış imkanı yaradıb. 

Azərbaycanda, həmçinin alternativ 
dəhlizlərdən üstünlüyü ilə seçilən Şimal-
Cənub beynəlxalq nəqliyyat dəhlizinin 
inkişafı ilə bağlı mühüm işlər görülüb. Bu 
nəqliyyat dəhlizinin önəmli həlqələrindən 
olan Astara çayı üzərində dəmir yolu 
körpüsünün tikintisi, eləcə də Azərbaycan 
və İran sərhədində dəmir yolu 
məntəqələrinin birləşməsi üzrə nəzərdə 
tutulan inşaat işləri ölkəmiz tərəfindən 
sürətlə icra edilib. 

Sözügedən dövrdə beynəlxalq 
və regional təşkilatlarla aparılan ar-
dıcıl iş Azərbaycanın xarici iqtisadi 
əlaqələrinin genişlənməsinə müsbət təsir 
göstərib. Nəticədə ötən müddət ərzində 
Azərbaycanın BMT və onun qurumla-
rı, Avropa İttifaqı, İqtisadi Əməkdaşlıq 
Təşkilatı, İslam Əməkdaşlıq Təşkilatı, 
Türkdilli Dövlətlərin Əməkdaşlıq Şura-
sı, eləcə də Dünya Bankı, Beynəlxalq 
Valyuta Fondu, Avropa Yenidənqurma 
və İnkişaf Bankı və s. kimi nüfuzlu 
beynəlxalq institutlarla əlaqələri daha da 
möhkəmlənib. 

Respublikamızın xarici iqtisadi 
əlaqələrinin mühüm tərkib hissəsi olan 
ticarət fəaliyyətini tənzimləyən qanun-

vericilik də təkmilləşdirilib, mütərəqqi 
beynəlxalq təcrübə nəzərə alınmaqla ha-
zırlanan yeni Gömrük Məcəlləsi, “Gömrük 
tarifi haqqında”, “Antidempinq, kompen-
sasiya və mühafizə tədbirləri haqqında” 
Azərbaycan Respublikasının qanunları və 
digər normativ hüquqi aktlar qəbul edilib. 

Azərbaycanın xarici ticarət 
əlaqələrinin genişlənməsini əks etdirən 
bəzi statistik göstəricilərə nəzər salsaq, 
bu sahəyə xüsusi əhəmiyyət verilməsini 
aydın görə bilərik. Belə ki, ötən il 
Azərbaycanda milli iqtisadi inkişafın qar-
şısında duran strateji çağırışların həyata 
keçirilməsi nəticəsində digər sahələrdə 
olduğu kimi, xarici ticarət əlaqələrində də 
müsbət dinamika nəzərə çarpmağa baş-
layıb. İqtisadi İslahatların Təhlili və Kom-
munikasiya Mərkəzinin “İxrac icmalı”nın 
yanvar sayına əsasən, 2021-ci il ərzində 
Azərbaycanın ixracı 22,2 milyard ABŞ 

dolları, qeyri-neft sektoru üzrə 2,7 milyard 
dollar təşkil edib. Qeyri-neft sektoru üzrə 
ixrac 2020-ci illə müqayisədə 870 milyon 
dollar və ya 47,2 faiz artıb.

Mərkəzin məlumatına görə,  2021-ci 
il ərzində meyvə-tərəvəz məhsulları 
 2020-ci ilin eyni dövrü ilə müqayisədə 
22,9 milyon dollar artaraq 630,4 milyon 
ABŞ dolları təşkil edib. Müvafiq dövr 
ərzində pambıq ipliyi ixracı 3,1 dəfə, kim-
ya sənayesi məhsullarının ixracı 2,9 dəfə, 
qara metallar və onlardan hazırlanan 
məmulatların ixracı 2 dəfə, alüminium 
və ondan hazırlanan məmulatların ixracı 
66,2 faiz, pambıq lifi ixracı 58,3 faiz, 
şəkər ixracı isə 19,3 faiz artıb.

Normallaşma prosesinin davam etdiyi 
dövrdə 2021-ci ilin dekabr ayı üzrə ixrac 
2,4 milyard dollar təşkil edib. Qeyri-neft 
sektoru üzrə ixracda artım 73,9 faiz 
təşkil etməklə 353,6 milyon dollar olub. 

2021-ci ilin dekabr ayı ərzində yeyinti 
məhsulları üzrə ixrac ötən ilin müvafiq ayı 
ilə müqayisədə 38,7 faiz artaraq 101,5 
milyon dollar, qeyri-yeyinti məhsulları 
üzrə isə 93,7 faiz artaraq 252,1 milyon 
dollar təşkil edib.

Belə yüksək göstəricilərin əldə 
edilməsi təsadüfi deyil. Bu, yuxarıda 
vurğulanan amillərlə bərabər, həm də 
ixracatçıların potensial müştərilərlə, 
xüsusilə idxalçı və distribüterlərlə 
əlaqələrinin qurulması məqsədi ilə keçən 
illər ərzində Çin, Polşa, Latviya, Qətər, 
İsveçrə və Rusiyaya ixrac missiyalarının 
təşkil olunması ilə bağlıdır. Bu tədbirlər 
çərçivəsində Azərbaycan məhsullarının 
ixracına dair razılaşmalar və sifarişlər 
əldə edilib, müqavilələr imzalanıb. Eyni 
zamanda, bir sıra məhsulların ixracatçıla-
rına ixrac təşviqi ödənilib. 

Hazırda ixracın stimullaşdırılma-
sı tədbirləri çərçivəsində prosedurlar 
sadələşdirilir, yerli məhsullarımızın ixrac 
potensialı yüksək olan ölkələrdə ticarət 
nümayəndəlikləri açılır, ticarət və şərab 
evlərinin yaradılması ilə bağlı layihələr 
gerçəkləşdirilir. 

Qeyd edilməlidir ki, ixracın 
şaxələndirilməsi ilə yanaşı, sahibkar-
lara yaradılmış imkanlar xarici ticarətlə 
məşğul olan biznes subyektlərinin sayın-
da əhəmiyyətli artıma gətirib çıxarıb və 
80 faizdən yüksək artım qeydə alınıb. 

İstehsalın təşviqi istiqamətində 
görülmüş işlər də ixracın artımı ilə 
nəticələnir. Məsələn, sahibkarlığın 
güzəştli kreditləşdirilməsi, istehsalatda 
müasir texnologiyaların tətbiqi digər 
sahələrlə yanaşı, aqrar sahədə də 
ixrac imkanlarını genişləndirir. Sənaye 
sahəsinə gəlincə isə polimer, polietilen, 
metanol və gübrə kimi kimyəvi məhsullar, 
qablaşdırma məhsulları, konteynerlər, 
toxuculuq məhsulları, tikinti və quraşdır-
mada istifadə olunan polad laylar, borular, 
transformatorlar, elektrik naqilləri və digər 

elektrik avadanlıqları, mis və alüminium 
məmulatları ixracı artan əsas məhsullar 
sırasında yer alır. 

Bütün bunlar, eyni zamanda, 
hökumətin ölkədə investisiya fəaliyyətinin 
genişləndirilməsini, biznes mühitinin 
yaxşılaşdırılmasını, sənaye istehsalının 
artırılmasını və qeyri-neft sektorunun inki-
şaf etdirilməsini daim diqqətdə saxlama-
sından xəbər verir. Bununla bağlı qarşıya 
qoyulan əsas vəzifələr isə sahibkarların 
ixrac potensialının gücləndirilməsi, 
potensial tərəfdaşların tapılması və 
birgə əməkdaşlıq layihələrinin həyata 
keçirilməsi ilə sıx bağlıdır. Məhz bunun 
nəticəsidir ki, hazırda respublikada qeyri-
neft sektorunun şaxələndirilməsi, qeyri-
neft sənayesinin inkişafı, Azərbaycan 
məhsullarının ixrac coğrafiyasının 
genişləndirilməsi məqsədilə intensiv 
tədbirlər həyata keçirilir, xarici ölkələrə 
ardıcıl olaraq ixrac missiyaları təşkil edilir, 
nüfuzlu beynəlxalq sərgilərdə Azərbaycan 
şirkətlərinin iştirakı təmin olunur.

Ölkəmizin xarici ticarət əlaqələrinin, 
idxal və ixrac əməliyyatlarının 
genişlənməsində “Yaşıl dəhliz” buraxılış 
sisteminin tətbiqi də mühüm önəm daşı-
yır. Xatırladaq ki, bu sistem sahibkarlıq 
mühitinin daha da yaxşılaşdırılması, kö-
nüllü riayət mədəniyyətinin formalaşması, 
şəffaflığın təmin olunması və ölkənin 
ixrac potensialının artırılması məqsədi 
daşıyır. 

“Yaşıl dəhliz” buraxılış sistemindən 
daimi istifadə hüququnun əldə olunma-
sı nəticəsində aparılan xarici iqtisadi 
fəaliyyət əsasən qeyri-neft sektorunun 
payına düşüb. İndiyədək 5 mindən çox 
biznes subyektin nümayəndələri ilə 
görüşlər keçirilib ki, həmin görüşlərdə 
səsləndirilən rəy və təkliflər sistemin 
təkmilləşdirilməsi məqsədilə nəzərə 
alınıb.

V.BAYRAMOV, “Xalq qəzeti”

İllər ölkəmiz üçün  
bir-birindən uğurlu gəlir 

Son 18 ildə Azərbaycanın iqtisadi potensialının güclənməsi, 
reallaşdırılan diversifikasiya siyasəti, müasir texnologiyalara əsaslanan 
və rəqabətqabiliyyətli məhsul istehsal edən yüzlərlə müəssisənin 
fəaliyyətə başlaması təbii ki, ölkəmizin xarici ticarət əlaqələrində 
də müsbət meyillərə təkan verib. Belə ki, xarici iqtisadi əlaqələrin 
coğrafiyası genişlənib, ticarətin əmtəə strukturu təkmilləşib. 

